
საქართველოს მთავრობის განკარგულების

განმარტებითი ბარათი


ინფორმაცია სამართლებრივი აქტის პროექტის შესახებ

საქართველოს მთავრობა აქტიურად განაგრძობს საჯარო მმართველობის რეფორმის  განხორციელებას, რამდენადაც სწორი და ეფექტური სახელმწიფო მართვა ხელს უწყობს და აძლიერებს დემოკრატიული სახელმწიფოს მშენებლობას. 
საჯარო მმართველობის რეფორმის 2017-2018 წლების სამოქმედო გეგმაში გაწერილია ამავე რეფორმის ფარგლებში 2015 წელს საქართველოს მთავრობის მიერ დამტკიცებული სტრატეგიის „საჯარო მმართველობის რეფორმის გზამკვლევი 2020“-ის მიხედვით დასახული ამოცანების გადაჭრისთვის საჭირო აქტივობები. როგორც წინა, ასევე ახალი სამოქმედო გეგმით განსაზღვრულია ექვსი ძირითადი მიმართულებით აქტივობების განხორციელება შესაბამისი პასუხისმგებელი სახელმწიფო უწყებების მიერ, ეს მიმართულებებია: პოლიტიკის დაგეგმვის განვითარება ქვეყანაში, საჯარო სამსახურის რეფორმა, ანგარიშვალდებულება, საჯარო ფინანსების მართვის რეფორმა, სახელმწიფო სერვისების მიწოდების გაუმჯობესება და ადგილობრივი თვითმმართველობის განვითარება.
  საჯარო მმართველობის რეფორმის საბჭომ რეფორმის ფარგლებში შეიმუშავა 2015-2016 წლების სამოქმედო გეგმის შესრულების შესახებ თვითშეფასების ანგარიშები (შუალედური - 9 თვის ანგარიში, საბოლოო - 2 წლის ანგარიში). 
საჯარო მმართველობის რეფორმის 2017-2018 წლების სამოქმედო გეგმა შემუშავებულია საჯარო მმართველობის რეფორმის საბჭოს სამდივნოს  (საქართველოს მთავრობის ადმინისტრაციის სამთავრობო გეგმების სამსახურის მიერ), სამოქალაქო და საერთაშორისო ორგანიზაციებთან მჭიდრო თანამშრომლობით. სამდივნომ სამუშაო პროცესი პარტნიორ საჯარო უწყებებთან და  საერთაშორისო ორგანიზაციებთან თანამშრომლობით დაიწყო. მათი მხრიდან სამდივნოს წარედგინა წინადადებები და იდეები იმ სამომავლო ვალდებულებების შესახებ, რომლებიც, მათი აზრით, ახალი სამოქმედო გეგმის ნაწილი უნდა გამხდარიყო. კონსულტაციების პროცესში აქტიურად მონაწილეობდა და სამდივნოს მხარს უჭერდა ევროკავშირის წარმომადგენლობა საქართველოში. 
აქტივობების შესრულებაზე პასუხისმგებელმა სახელმწიფო უწყებებმა ოფიციალურად წარმოადგინეს კომენტარები/შენიშვნები, რომლებიც აისახა სამოქმედო გეგმაში. თებერვლის თვეში საჯარო მმართველობის რეფორმის საბჭოს წევრებმა გამართულ სხდომაზე განიხილეს და მოიწონეს აღნიშნული დოკუმენტი (იხ. საბჭოს სხდომის ოქმი 15.02.2017). 
წინამდებარე დოკუმენტი საქართველოში საჯარო მმართველობის რეფორმის  რიგით მეორე სამოქმედო გეგმაა.

პროექტის მიღებით გამოწვეული საფინანსო‑ეკონომიკური შედეგების გაანგარიშება
განკარგულების მიღება გავლენას იქონიებს სახელმწიფო ბიუჯეტის ხარჯვით ნაწილზე უწყებებისთვის გამოყოფილი შესაბამისი ასიგნებების ფარგლებში. 
პროექტის მოსალოდნელი შედეგები
განკარგულების მიხედვით უზრუნველყოფილი იქნება საჯარო მმართველობის რეფორმის  2017-2018 წლების სამოქმედო გეგმის, როგორც შესასრულებლად სავალდებულო ძალის მქონე სამართლებრივი აქტის, დამტკიცება და, შესაბამისად, მასში მოცემული ღონისძიებების უფრო ეფექტური განხორციელება. 
პროექტის განხორციელების ვადები
საჯარო მმართველობის რეფორმის რიგით მეორე ეროვნული სამოქმედო გეგმის იმპლემენტაციის პერიოდი დაიწყო 2017 წლის 1 იანვრიდან. განკარგულება მოქმედებს 2018 წლის 31 დეკემბრამდე. 
პროექტის ავტორი და წარმდგენი
განკარგულების პროექტის ავტორები არიან საქართველოს მთავრობის ადმინისტრაცია, საჯარო მმართველობის რეფორმის საბჭო სამდივნო, ხოლო მისი წარმდგენია საქართველოს მთავრობის ადმინისტრაცია. 


	
	












პროექტი

საქართველოს მთავრობის
განკარგულება №

2017 წლის ... ნოემბერი
ქ. თბილისი

საჯარო მმართველობის განხორციელების სტრატეგიული დოკუმენტის - „საქართველოს საჯარო მმართველობის რეფორმის გზამკვლევი 2020-ისა"  2017-2018 წლების სამოქმედო გეგმის დამტკიცების შესახებ


მუხლი 1
საქართველოს მთავრობის სტრუქტურის, უფლებამოსილებისა და საქმიანობის წესის შესახებ“ საქართველოს კანონის მე-5 მუხლის „ვ“ და „ჰ​3“ ქვეპუნქტების შესაბამისად, დამტკიცდეს თანდართული საჯარო მმართველობის განხორციელების სტრატეგიული დოკუმენტის - „საქართველოს საჯარო მმართველობის რეფორმის გზამკვლევი 2020“- ის 2017-2018 წლების სამოქმედო გეგმა.

მუხლი 2
ამ განკარგულების პირველი მუხლით დამტკიცებული სამოქმედო გეგმის იმპლემენტაციის მიზნით აღმასრულებელი ხელისუფლების შესაბამისმა დაწესებულებებმა და მათ სისტემაში შემავალმა უწყებებმა უზრუნველყონ შესაბამისი ქმედებების განხორციელება.



პრემიერ–მინისტრი                                               გიორგი კვირიკაშვილი

